
Alt ber til 
 

Eg hugsi ikki so nógv um tingini. Um tað letur seg gera, so geri eg tað, eisini um tað sigst, at tað ikki letur seg 

gera. Mær dámar best at gera tað, sum onnur siga, at eg ikki skal gera. Til dømis dámar mær væl at lúra 

eftir gentunum, meðan tær skifta aftaná svimjing. Eg havi funnið eitt stað, har eg kann standa ótarnaður og 

lúra. Um hugurin er til tað, so geri eg annað ímeðan eisini. 

Í støddfrøði plagi eg at sova, men tað bilar onki, tí lærarin sigur bara við meg, at eg onki dugi kortini. Hetta 

passar ikki heilt. Eg dugi væl at stjala, uttan at nakar varnast meg. Handilin hjá Hans man hava stórt 

undirskot av mær, tí eg havi ikki brúkt so mikið sum eina krónu har í fleiri ár, tó fari eg aldrin tómhentur út 

haðani. Einaferð fekk eg eina heila dunnu og ein sekk av eplum, uttan at nakar sá tað. Tá Hans er til 

arbeiðis, biður hann meg altíð sleppa mær til helvitis, men so bíði eg bara eftir, at hann er farin ein biltúr, so 

fari eg inn aftur. 

Mamman sigur, at hon ikki orkar at skelda meg meira, so tað er hon givin við. Hetta er fínt, tí so er ongin 

nakrantíð illgrunasamur um, hvat eg geri, hvar eg eri, ella hvaðani eg fái ymisk ting.  

Pápi er sjáldan heima, og tá hann er heima, gongur hann bara skít og melur við Karl hjá Djóna. Eg haldi, teir 

eru par. Tað ber væl til. Mamma sigur, at teir eru nakrir lortendar, sum ikki gera peningsverk.  

Líka leggi eg í. 

 

 


